女皇盃特輯「細說從前」第一集講稿

第一集重點：細說女皇盃由來，從英女皇登基後第一次來港訪問說起，帶出第一屆女皇盃頭馬「利是吉」(騎師詹亞健)。

節目開始由老輝打頭陣，略交代初次在電視客串三冠頭關一席談的感受，再帶出是次節目拍檔梁靜雯。此部份為五分鐘，要好好掌握時間。
輝：各位朋友，早幾個月喺放眼馬世界嘅「三冠頭關一席談」初次同大家見面，表現都真係可以話係強差人意啦！我講我咋噃，唔包括我兩位節目拍檔喎。講馬畢竟係我喜歡嘅一個舞台，今次再做都可以話係有過一次經驗，我相信自己都會上咗力㗎喇。呢個女皇盃細說從前嘅特輯，除咗有我同大家細說女皇盃嘅歷史之外呢，仲有一位朋友同我一齊主持喎，之前大家睇電視新聞都會經常見到佢㗎喇，佢就係梁靜雯。係喇，Daisy，唔見咗個幾兩個月，先至知道妳離開咗新聞行業呢個舞台，點解做做吓主播記者，忽然間又唔做呀？

雯：(簡單交代，自由發揮)，哈哈！都係唔好講我呢筆喇！星期日將會喺沙田馬場舉行女皇盃賽事，我對跑馬冇你咁熟啦，咁究竟女皇盃有幾耐歷史同埋由來係點㗎？

輝：其實眾所周知香港嘅賽馬運動係由英國人傳入來嘅，而且歷史真係稱得上係源遠流長，可以追溯返戰前咁耐添。踏入七十年代初香港賽馬由業餘時代正式轉為職業化之後呢，賽馬運動嘅發展可以話係更加蓬勃，地位亦逐步提高。喺一九七五年五月五號晚呢，為慶祝英女皇伊利沙伯二世登基後首度來臨香港進行皇家訪問，馬會喺當晚嘅第五場安排上演第一屆女皇盃嘅賽事，由十匹第二班馬跑沙地一五七五米。發展到今時今日，女皇盃已經踏入第三十四屆喇。

雯：咦!當晚喺快活谷馬場咁咪人山人海，好多人都想一睹英女皇嘅風采囉？嗯……我諗當晚看台上一定係多人到插針都插唔入囉。

輝：係呀，Daisy，當晚呢位大英帝國君主，就喺以往九七五米起步點嘅入口坐車進場，同埋皇夫愛丁堡公爵菲臘親王繞場半個圈，接受群眾嘅歡呼，現場掌聲雷動，場面真係非常哄動㗎！當時英皇御准香港賽馬會主席韋彼得先生更加率領一眾馬會董事，以最高規格接待英女皇同菲臘親王添。

雯：好心急，究竟第一屆女皇盃由邊匹馬贏到呀？

輝：唔使咁心急，開跑之前啲馬梗係要出來亮相先啦。當其時但凡跑重要盃賽，馬匹都唔會喺亮相圈度行圈嗰喎，反而會喺草地跑道近距離同大家見面。呢場女皇盃當然唔會例外啦，英女皇當晚更加行落草地跑道相馬，唔知女皇陛下揀唔揀得中頭馬「利是吉」呢？呢匹馬係呢場賽事嘅大冷門，轉正入直路一直拍住嘉華達騎嘅「中游之光」雙雙拋離同場對手十個馬位咁遠呀，單打獨鬥，你一鞭我一步鍊足成條直路，結果過終點嘅時候由星加坡騎師詹亞健策騎嘅「利是吉」贏得第一屆女皇盃，賽後由英女皇親自頒獎。

雯：嗯，我仲知道「利是吉」嘅馬主係印度籍嘅鮑明夫婦，練馬師係香港馬會一手訓練出嚟嘅張學文，加埋星加坡嘅騎師詹亞健，呢個盃賽第一次舉行已經咁具國際色彩同咁成功，唔知英女皇第二次嚟香港頒發女皇盃係幾時呢？呢場盃賽往後嘅發展又係點嘅呢……(輝在此打斷)

輝：Daisy，妳不愧係做記者出身，都算妳有做吓功課啦，你要問嘅問題真係特別多過人嘅，咁啦，嚟緊我哋仲有三輯「女皇盃細說從前」嘅，到時我再一一答妳啦。

雯：好啦，呢一集嘅節目時間差唔多咯噃，下次同樣時間我哋再同大家……(合：細說女皇盃！)
女皇盃特輯「細說從前」第二集講稿
第二集重點，節目開始由Daisy帶出第一屆女皇盃頭馬「利是吉」原來不止一次奪得女皇盃，繼而帶出一些曾奪兩次錦標以上的名人名駒，最後呼應上回所提及的英女皇第二次訪港點滴。節目時間同樣為五分鐘。

雯：阿輝呀，上次節目我哋介紹過第一屆女皇盃嘅歷史丫，我返去都做過吓功課，發覺原來女皇盃第一屆嘅頭馬「利是吉」原來唔止贏過一次女皇盃喎，喺一九七七至七八年度馬季舉行嘅女皇盃再奪殊榮，真係幾犀利喎。

輝：係呀，當時係由薛卓時執韁嘅，同樣係以大冷門身分贏馬。講到近代，日本代表馬「榮進寶蹄」亦都係兩度奪得女皇盃嗰噃，更加係喺二零零二同二零零三年連續兩年喺呢個盃賽場合贏馬，實力認真唔簡單！

雯：唔止咁喎，我仲特登查過吓一啲舊資料，原來女皇盃舉行過咁多屆，有六個練馬師，七個騎師，贏過至少兩屆女皇盃添，你想唔想知佢哋係邊個丫？
輝：哈！又好！講嚟聽吓？
雯：騎師方面呢，香港訓練出嚟嘅有告東尼同陳柏鴻啦，外籍騎師就有朴仕能、唐敏生、靳能、韋達同埋福永祐一，佢哋都同樣贏過兩屆女皇盃㗎！

輝：咁練馬師呢？

雯：最威水嗰個，當然係有牙擦練馬師之稱嘅「簡SIR」啦，佢贏過四屆，最巴閉係佢喇！另外，有訓練「利是吉」嘅張學文啦，譚文居啦，訓練過馬王「同德」嘅王登平，訓練過第一匹出外遠征嘅馬王「翠河」嘅許怡啦，同埋你剛才提到嘅日本代表馬「榮進寶蹄」嘅練馬師北橋修二都係贏過兩屆嘅。

輝：Daisy不愧係做記者出身，真係做足資料搜集，備過課先上嚟呢個節目同我做拍檔，唔係好似我咁走出嚟打天才波㗎。

雯：咁妳有經驗搭夠吖嘛！

輝：哈哈，咁識講嘢，好！就用我嘅經驗嚟強化妳頭先所講嘅資料啦。講起簡SIR，大家都認為佢牙擦，但係事實擺在眼前，真係值得佢牙斬斬嗰喎，睇返妳講過嘅數據，呢位五屆冠軍練馬師曾經四度喺呢個女皇盃度揚威，簡SIR一向要認叻，當然係落足心機去部署贏呢啲大賽啦。咁佢究竟贏過邊四屆呢，等我話妳知啦：有八五年嘅「皇牌之王」啦，八九年嘅「金鑰匙」，九一年嘅「金威」同埋二千年嘅「實業家」，而相隔咗接近十年再為簡SIR奪得女皇盃嘅「實業家」，嗰場馬亦係喺我心目中咁多年多最精彩嘅一屆賽事，喺呢度我賣多少關子，喺第四輯嘅「女皇盃---細說從前」嘅節目入面，我會同大家重溫呢場咁扣人心弦嘅賽事嘅，到時真係唔好錯過呀！
雯：拿！拿！拿！唔好講到咁遠先，呢集都未完。我上次問過你嘅問題，你都仲未答我！

輝：乜嘢問題？

雯：哈！乜你咁快就唔記得喇？都冇心裝載我問過你咩問題嘅，上次節目尾聲嘅時候呢，我咪問過你，英女皇第二次嚟香港頒發女皇盃係幾時，同埋嗰場馬究竟係邊隻贏，邊對騎練咁榮幸可以喺英女皇手上接過獎杯。

輝：咁我又未至於咁冇記性，都要俾吓機會妳，入吓我位㗎嘛！我唔係唔記得，喺一九八六年，英女皇再度重臨香港，為嗰年嘅女皇盃賽事頒獎，喺呢場賽事舉行當日，英女皇乘著勞斯萊斯座駕，在草地跑道上向擠滿沙田馬場的馬迷揮手。該屆女皇盃結果由英籍練馬師施萬賦訓練的英國自購馬「金多多」奪得冠軍，騎師係陳柏鴻。相信英女皇親手將個盃頒返俾自己人，一定特別有親切感喇！好啦，今集嘅女皇盃細說從前時間都差唔多咯喎，下次我哋有乜話題講吓呀，Daisy？
雯：我哋下次會講吓女皇盃賽事的演變，進程，幾時由高班賽逐步升格，成為今時今日國際馬壇盛事。

輝：好！我哋下一集再見！
女皇盃特輯「細說從前」第三集講稿

第三集重點：女皇盃賽事的演變，進程，何時由高班賽逐步升格，成為今時今日國際馬壇盛事。

雯：阿輝，如果喺一九七五年你有五萬蚊，你可以做到啲乜？

輝：Daisy，一九七五年嘅時候妳同我都唔知喺邊，呢條問題都真係有啲考起咗我。不過根據當時嘅生活指數，當其時如果拿住五萬蚊現金，都可以喺九龍區嘅一啲高密度住宅買到一個足夠過二人世界嘅單位嘅，喺三十幾年後嘅今日就當然唔可能啦，我諗最多都係買到幾個階磚。點解忽然間會咁問呢？

雯：你知道嘛？經歷咗三十幾年嘅時代變遷，近年嘅女皇盃獎金同第一屆嘅舉行嘅時候，已經提升咗接近二百八十倍，升幅真係好驚人！

輝：係呀，女皇盃的獎金，的確係隨著香港賽馬事業的發展步伐而大躍進。

雯：呢項具有殖民地色彩嘅賽事，喺香港回歸祖國之後，不單止未有因此褪色，反而更受重視。喺九八至九九年度馬季，首次獲得商業贊助，獎金達到五百三十五萬港元。由二○○一至○二年度起，獎金更加增至一千四百萬元，直至目前為止僅次於香港盃的一千八百萬元與及香港一哩錦標嘅一千六百萬元，同另外一項國際一級賽香港瓶的獎金睇齊。

輝：女皇盃嘅賽制喺呢三十幾年來亦有相當大嘅轉變，由最初期以一、二班馬擔綱，進展到今時今日成為國際一級賽。去到九十年代中，可以話係珠玉在前喇，每年十二月都舉行嘅香港國際賽事都辦得咁成功，於是馬會就喺一九九五年正式將女皇盃開放成為國際賽事，廣邀海外良駒來香港競逐，當年由愛爾蘭名將靳能夥拍阿聯酋嘅代表馬「紅主教」奪標。自從開放咗俾海外馬匹參戰之後，女皇盃的國際地位不斷提升。一九九五年至九八年的女皇盃只不過屬本地一級賽。到了一九九九年，更加獲得商業機構冠名贊助，並且喺同一年獲國際賽事編錄標準委員會認可為國際二級賽。法國代表馬「雞尾酒」繼九八年十二月捧走香港國際碗後，喺之後嗰年嘅四月再度來港，贏埋呢個女皇盃。
雯：由1999／2000年度起，香港賽馬會更設立一百萬元特別獎金。任何馬匹如果能夠勝出香港國際賽其中一項，並喺同一個馬季奪得女皇盃，馬主即刻可以獲得呢筆特別獎金。第一匹贏得呢筆花紅嘅馬，就係日本馬「榮進寶蹄」。佢喺2001年12月勝出香港一哩錦標後，到2002年4月再度來港參戰女皇盃，在直路上憑著凌厲後勁力壓另一匹日本代表、該季香港盃盟主「愛麗數碼」。
輝：二零零二年嘅時候，女皇盃更首度加入世界錦標巡迴賽，成為第二分站賽事，去到另一個里程碑。喺零三年，由於杜拜世界盃退出世界錦標巡迴賽系列，女皇盃結果變成首站賽事。喺近幾年，香港馬喺呢場賽事亦都有相當出色嘅表現，當中包括及後成為最後一屆嘅世界錦標巡迴賽嘅盟主，香港馬王「爪皇凌雨」同埋剛剛喺杜拜司馬經典賽跑入一席第二嘅「爆冷」，都分別喺零五年同零七年贏得呢項賽事。

雯：我哋一口氣同大家講過咁多關於女皇盃嘅資料同發展過程，相信大家對女皇盃又加深咗啲認識喇，呢一集時間又差唔多咯喎，下次就係最後一集，阿輝，你究竟會有乜講吓咁呀？

輝：上次節目，我曾經話過會重溫返喺我心目中最精彩嘅一屆女皇盃賽事，仲記唔記得我所指嘅嗰一屆係邊屆？唔記得？唔緊要，下次喺節目入面同大家睇返嗰場令人睇到腎上腺素上升嘅賽事。

雯：係真唔係真呀？真係咁緊張刺激？

輝：有幾緊張？睇過就知。聽講連妳都揀咗條片喎。可唔可以話俾我知係邊場先呢？

雯：唔話你知住，大家想知我哋揀咗邊兩條片？咪留意最後一集嘅「女皇盃細說從前」囉。
女皇盃特輯「細說從前」第四集講稿

第四集重點：回顧近年最精彩的女皇盃，介紹兩段賽事片均以「情」入手， (實業家力拒雞尾酒及掌門來犯，帶出牙擦簡故事。另一條片為爪皇凌雨，挾該年度打吡盟主之名衝擊女皇盃成功，成為該年度世界錦標巡迴賽冠軍的最重要一役)。
雯：時間過得真係快，轉眼間就嚟到最後一集嘅女皇盃細說從前咯喎。

輝：我都係咁話。喺今集嘅節目入面，我哋會重溫返喺女皇盃一啲觸動人心嘅片段。亦正如上兩集嘅節目度講過，我哋每人都會揀出一場心目中最精彩嘅女皇盃賽事同大家分享。

雯：結果你揀咗邊場呢？

輝：世間上萬事萬物都離不開一個「情」字，喺賽馬世界入面，不論騎師，練馬師，馬匹，呢三大主角，佢哋都有本身一個屬於自己嘅故事。簡SIR喺八九十年代絕對係雄霸香港馬壇，但係世事係咪真係可以咁一帆風順呢？即使係英雄，喺佢哋嘅命途上亦都總有高低起伏嘅時候。九十年代嘅香港馬圈起咗重大變化，隨著香港馬壇喺國際舞台上地位逐漸提高，唔少海外有名氣嘅練馬師都爭相嚟香港開倉，對簡Sir嚟講，某程度上亦受到一定嘅衝擊。除咗失落咗冠軍練馬師嘅寶座之外，亦都失落咗唔少大賽嘅榮譽。女皇盃就係其中之一，究竟阿簡Sir幾時重拾光輝，証明自己仍然係一個有「食力」嘅人？講咗咁耐喇，到底我揀咗邊一屆嘅女皇盃同大家分享？千禧年嘅女皇盃，我哋一齊嚟重溫一下「實業家」點樣為簡Sir重奪失落咗九年嘅呢項錦標。

輝：呢場馬係咪睇到妳腎上腺素上升呢？冇介紹錯喇啩？

雯：真係刺激，三隻馬短兵相接埋身鬥到叮噹馬頭過終點，好緊張呀。

輝：簡Sir贏咗呢一屆女皇盃，其實對佢嚟講仲有另一個深層意義。除咗話吐一口悶氣之外，呢場賽事亦係從練以來第一次贏得國際分級賽，唔怪得知賽後佢高呼：「I AM STILL HERE!」啦！抵佢牙擦嘅。係呢，Daisy，咁妳又揀咗邊一屆嘅女皇盃同大家一齊重溫呀？

雯：頭先你介紹嘅簡Sir嘅時候就「動之以情」啦，依家一般人對呢個「情」字只係以男女愛情去作解讀。但係，愛情之外，親情，喺呢個世界上亦都相當重要。喺二零零五年，當「爪皇凌雨」奪得打吡之後冇幾耐，馬主周南先生不幸離世，對周氏一家嚟講，絕對係一個沉重嘅打擊。喺嗰一年嘅女皇盃，亦係世界錦標巡迴賽嘅第一站，周氏一家收起悲痛，決定俾「爪皇凌雨」如期參戰女皇盃，結果當然不負眾望，而呢場頭馬，亦可以令熱愛賽馬嘅周南先生在天之靈，得到安息。我哋不如重溫一吓「爪皇凌雨」點樣贏零五年嘅女皇盃啦！

雯：「爪皇凌雨」除咗奪得打吡同女皇盃之外呢，喺及後嘅遮打盃亦傳來捷報，到咗十二月嘅香港國際賽，更加勇奪香港盃，包辦咗世界錦標巡迴賽嘅頭尾兩站，奪得嗰個年度嘅世界錦標巡迴賽嘅冠軍。

輝：唔止添呀，喺舊年「爪皇凌雨」更加衝出香港，遠征杜拜，贏得司馬經典賽嘅冠軍，足以証明呢匹香港馬王嘅實力喺世界馬壇嘅舞台上佔有一席好重要嘅席位。

雯：好喇！一連四輯嘅「女皇盃細說從前」嚟到呢度時間都差唔多咯噃，阿輝，好高興同你一齊主持呢個節目，我學咗好多嘢。

輝：Daisy我都好高興妳上嚟同我哋一齊回顧女皇盃咁多年來嘅歷史，節目時間真係夠喇，希望喺日後再有緣分同大家喺電視度見面。

雯&輝：多謝大家收睇，Bye Bye!

